
ШАНШАР-АСАРШЫҚ АРХЕОЛОГИЯЛЫҚ КЕШЕНІНДЕ ЖҮРГІЗІЛГЕН  

БАРЛАУ ЖҰМЫСТАРЫНЫҢ НӘТИЖЕЛЕРІ 
 

Мақалада Шаншар-Асаршық археологиялық кешенінде жүргізілген барлау нәтижелері 

мен қазба жұмыстары барысында жасалған жаңа ғылыми тұжырымдамалар сөз болады. Бұл 

жерде адамдардың палеолит және темір дәуірі кезінде өмір сүргені және отырықшы мал 

шаруашылығы мен көшпенді мал шаруашылығы кәсібімен айналысқандығы туралы деректер 

айтылады. Жиналған керамикалар макраскопиялық тұрғыдан сарапталып, талдау жүргізіліп, 

сипаттамасы жасалынды. Табылған керамикалық заттар басқа жердегі керамикалық 

заттармен салыстырылып, тұжырымдамалар жасалынды. Сонымен қатар Шаншар-Асаршық 

қалажұрты Орта Азиядағы басқа қалалармен салыстырылып, архитектуралық ерекшелігі мен 

құрылымы айқындалды. Табылған заттай деректер арқылы ескерткіштің болжамды 

мерзімдемесі жасалынды. Мақалада Шаншар-Асаршық археологиялық кешенінде 

археологиялық қазба жұмыстарының жүргізілу қажеттіліктері айтылды.  

Кілт сөздері: археология, мәдениет, керамика, топографиялық жұмыстар, хронология, 

нысандар, қорған. 

The Results of Research Work in the Archaeological Complex Shanshar-Asarshyk 
 

The article discusses a new scientific concept made in the course of the excavation and the 

results of exploration at the archaeological complex of Shanshar-Asarshyk. It provides data on the 

existence of people during the Paleolithic and iron age and their occupation of sedentary animal 

husbandry and nomadic cattle breeding. The collected ceramics were analyzed from a macroscopic 

point of view and described. The found ceramic objects were compared with ceramic objects from 

other places and the corresponding conclusions were made. In addition, The Shanshar-Asarshyk 

settlement was compared with other cities in Central Asia and its architectural features and structure 

were revealed. With the help of the discovered material data, a predictive Dating of the monument 

was made. The article substantiates the necessity of conducting archeological excavations in the 

archaeological complex of Shanshar-Asarshyk. 

Keywords: archeology, culture, ceramics, topographical work, chronology, object, mound. 

Результаты исследовательских работ  

на археологическом комплексе Шаншар-Асаршык 
 

В статье рассматривается новая научная концепция, выработанная в ходе раскопок и 

результаты разведки на археологическом комплексе Шаншар-Асаршык. В ней приводятся 

данные о существовании людей в эпоху палеолита и железного века и занятии ими оседлым 

животноводством и кочевым скотоводством. Собранная керамика была проанализирована с 

макроскопической точки зрения и описана. Найденные керамические предметы были 

сопоставлены с керамическими предметами из других мест и сделаны соответствующие 

выводы. Кроме того, было проведено сравнение поселения Шаншар-Асаршык с другими 

городами Центральной Азии, выявлены его архитектурные особенности и структура. С 

помощью обнаруженных вещественных данных сделана прогнозная датировка памятника. В 

статье обосновывается необходимость проведения археологических раскопок в 

археологическом комплексе Шаншар-Асаршык.  

Ключевые слова: археология, культура, керамика, топографическая работа, 

хронология,объект, курган. 
 

 

Кіріспе 

Сырдың ортаңғы ағысы палеолит дәуірінен бастап адам баласына өз мәдениетін 

қалыптастыру үшін барынша ықпал жасағаны белгілі. Бұған Отырар ауданындағы кейінгі 

мустье дәуіріне жататын Ақсу-Арыс ескерткіші мен неолит дәуіріне жататын Маятас, 

Жаңашілік 1, 2, 3 тұрақтары дәлел. Өңірде тек палеолит дәуірінде ғана емес ерте темір 

дәуірінде де адамдар өмір сүріп, көшпелі және отырықшы мәдениет қалыптастырған. 

Өйткені бұл өңірде шикізат көздері, малдарға ыңғайлы жайылымдар мен егіндік жерлер көп 

болған. Осы дәуірге жататын қалалық мәдениеттің үлгілері Отырар ауданының шетінде 

Сырдарияның сол жағалауынан табылған. Сырдарияның байырғы арнасы аймағында 

Шаншар-Асаршық және Аққорған археологиялық нысандары орналасқан. Бұл нысанның 

жоспарлары төрткүл сипатта болып, жер бедерінде мұнара орындары анық көзге ілігеді [1]. 

Осы нысандар күні бүгінге дейін зерттелмей, тарихқа толы сырын топырақ астына бүгіп 

жатыр. Егер осы нысандар зерттелсе, «Қазақстан аймағында тек көшпелі мәдениет дамыған» 

деген бұрынғы бір жақты пікірлердің бұрыстығы дәлелдене түсер еді.  

Бұл мақаланы жазудағы мақсатымыз бұрын ғалымдардың назарынан тыс қалған 

Шаншар-Асаршық археологиялық кешені жайында мағлұмат беру, нысанды аналогтары мен 

салыстыру, барлау жұмысы кезінде табылған керамикаларды салыстырмалы тұрғыда талдап 

олардың хронологиясын белгілеу, топографиясы жайында баяндау және ең басты 

мақсатымыз Шаншар-Асаршық археологиялық кешенінде жүргізілген барлау 

жұмыстарының нәтижесін ғылыми айналымға енгізу болып табылады.  

Мақалада жүйелеу әдісі қолданылады. Бірінші кезекте барлау жұмыстары кезінде 

табылған керамикалар көлеміне қарай құты, миски және хум деп жіктеліп сипаттамалары 

жасалады. Екінші кезекте салыстырмалы тұрғыдан талқыланып хронологиясы белгіленеді. 

Мақала барысында қарастырылатын топографиялық жұмыстар да жоғарыдағы әдіске сәйкес 

жүргізіледі. Ең соңында қорытынды жасалып, пікірлер айтылып, ұсыныстар жасалады.  

Мақала тек барлау жұмыстарының нәтижесін қамтығандықтан, Шаншар-Асаршық 

археологиялық  кешеніне байланысты типтік жіктеу жүргізілмейді. Сонымен қоса аталмыш 

нысанның нақты қандай ескерткіш екендігі белгісіз болуына байланысты біз бұл мақалада 

қала, қалашық немесе керуен сарай деген нақты тоқтамға келмей жалпы археологиялық  

кешен, нысан немесе ескерткіш – деген сипаттамамен қарастыруды жөн көрдік.  
 

Барлау жұмыстары 

2018 жылдың тамыз айында Қожа Ахмет Ясауи атындағы Халықаралық қазақ-түрік 

университетіне қарасты, Археология ғылыми-зерттеу институтының археолог ғалымдары 

Көксарай ауылының оңтүстік-батысында 16 шақырым жерде орналасқан Шаншар-Асаршық 

(Мұқтар Қожаның айтуына қарағанда бұл нысан негізінен ең алғаш 1903 жылы 

Н.В. Рудневтың картасында Асаршық қамалы «Төрткүл» деп белгіленген екен) 

археологиялық  кешеніне (1-карта) [2] барып ең алдымен аталмыш нысанның 

жоспарлануына назар аударып, оның қазіргі ғылыми айналымда «қорғанды төрткүл» деп 

сипатталып [3, 74-б.] жүрген археологиялық ескерткіштер қатарына жататындығына көз 

жеткізді.  

Бізден алдын жасалған барлау жұмыстары кезінде Шаншар-Асаршықтың жалпы 

ауданының 140 га екендігі, орталық бөлігінде төртбұрышты қамал орналасқандығы, бұл 

қамалдың солтүстік-шығыс қабырғасының ұзындығының 80 м, солтүстік қабырғасының 85 

м, оңтүстік-батыс қабырғасының 82 м, ал қорған дуалдарының енінің 10-15 м, биіктігінің 2–

3 м екендігі анықталған. Сонымен қоса қамалдың төрт бұрышында төрт мұнара, оңтүстік-

батыс қабырғасының ортасында бірінің диаметрі 8 м, екіншісінің диаметрі 6 м келетін қос 

мұнара белгілі болған. Бұлар қорған ішіне кіретін қақпаны белгілеп тұр. Қамал мен оның 

айналасындағы аймақты тағы бір қатар қорған қоршап тұр. Мұның қабырғаларында 23 

мұнараның орны бар. Жоғарыда аталған қамалдың 310 м шығысында екінші бір қамал 

орналасқан. Бұл қамалдың өлшемі 50 x 50 м, биіктігі 3 м-ге дейін жетеді. Оңтүстік-батыс 

қабырғадағы қақпасы мұнарамен бекітілген. Төрткүлдің солтүстік-батысында орналасқан 

сайға 11 мұнаралы қабырғамен қоршалған алаң жапсарласады. Бұл төрткүлдің қақпасы 

оңтүстік-шығыс қабырғаның ортасында орналасқан [4, 18–19-бб.].  

Осы мақаланың авторлары қорғанның ішімен қосқанда қорғанының жиегінен бастап 

айналасын 5–6 км қашықтыққа дейінгі аралықта барлап көтерме материалдар ретінде құты, 

хумның ернеулері, бір моншақ және қазіргі этнографиялық кезеңге жататын бір сырға жинап 

алған болатын1. Жиналған керамикалар лабороториялық сараптамадан өткізіліп, сызбалары 

жасалып, беріктігі анықталды. Ал табылған сырға түрлі химиялық ерітінділермен 

тазартылды. Енді осы материалдардың сипаттамасына кезек берейік. 
 

Жиналған керамикалардың сипаттамасы 

Бұл тараушада жиналған керамикалар макраскопиялық тұрғыдан сарапталып, талдау 

жүргізіліп, сипаттамасы жасалады.  

A. Құты 

1. Құты. Боялмаған. Ернеуінің диаметрі – 18 см, қалыңдығы 0,5 см. Ернеуінен 1 см 

төмен жеріне батырма өрнек түсірілген. Ернеунің шеті жұқалана келіп сыртқа қарай аз 

                                                           
1 Дегенмен бұл жерде керамика сынықтары көп кездесе бермейді.  

мөлшерде қайырылған. Сыртын ыс шалған (Сызба 1, 1). Қолда пошымдалған. Ыдыстың 

құрамына тас және құм қосылған. Темпратура жеткіліксіз болуына байланысты ыдыстың 

қамырында қалын қара өзек пайда болған.  

2. Құты. Боялмаған. Ернеуінің диаметрі – 14 см, қалыңдығы 0,7 см. Ернеунің шеті 

сыртқа қарай аз мөлшерде қайырылған. Қолда пошымдалған. Ыдыстың құрамына тас және 

құм қосылған. Темпратура жеткіліксіз болуына байланысты ыдыстың қамырында қалын қара 

өзек пайда болған (Сызба 1, 2).  

3. Құты. Боялмаған. Ернеуінің диаметрі – 20 см, қалыңдығы 0,8 см. Ернеуінің шеті 

сыртқа қарай өте аз мөлшерде қайырылған. Қолда пошымдалған. Ыдыстың құрамына тас, 

құм, шөп және шамот қосылған. Температура жеткіліксіз болуына байланысты ыдыстың 

қамырында жұқа қара өзек сызық пайда болған.  

b. Меске 

1. Меске (Миски). Боялмаған. Ернеуінің диаметрі – 24 см, қалыңдығы 1,0 см. Ернеуінің 

шеті сыртқа қарай аз мөлшерде қайырылған. Қолда пошымдалған. Ыдыстың құрамына тас 

және құм қосылған. Температура жеткіліксіз болуына байланысты ыдыстың қамырында 

қалың қара өзек пайда болған.  

2. Меске (Миски). Ыдыстың ішкі және сыртқы жағы қоңыр ангобталған. Ернеуінің 

диаметрі – 24 см, қалыңдығы 1,0 см. Ернеунің шеті сыртқа қарай тартылған. Бұл ыдыстың 

балшығы мұқият тазартылып көзеші шарқында пошымдалған. Өте жақсы күйдірілген. 

Ыдыстың қамырында ешқандай өзек байқалмайды.  

в. Хум 

1. Хум. Ернеуінің диаметрі – 34 см, қалаңдығы – 1,0 см. Ернеунің шеті ішке 

жатқызылып сыртқа қарай қалыңдатылған. Ернеуінің 3,5 см төменіне, қалындығы 3 мм, 

биіктігі 2 мм рельеф өрнек айналдыра түсірілген. Ыдысқа тас, құм және шөп қосылып көзеші 

шарқында пошымдалған. Өте жақсы күйдірілген. Ыдыстың қамырында ешқандай өзек 

байқалмайды.  
 

Салыстырмалы және хранологиялық талдау 
Археологтар үшін керамика бөлшектері өте маңызды болып табылады. Өйткені 

керамика бөлшектерін лабароториялық сараптамадан өткізу арқылы, оның қандай ыдыс 

екені, диаметрі, қоспалары, өрнектері, жасалу әдісі анықталады. Әр бір кезеңнің керамикасы 

өзіндік қасиеттерімен ерекшеленеді. Сондықтанда, әр бір ыдысты аналогтарымен салыстыру 

арқылы оның қай мәдениетке және қай кезеңге жататындығына көз жеткізуге болады.  

Жоғарыда қарастырылған керамикаларға келер болсақ, әсіресе 1-құтының ернеуіндегі 

батырма өрнек (1-сурет) Хорезм аймағындағы Тешик-Қаладан табылған керамикалардағы 

өрнектерді көлеңке сияқты қайталамаса да соларға ұқсас келеді (3-сурет). Сонымен қоса, осы 

жердегі керамикалардың қамырындағы өзектер мен тұтқасының сыртындағы науашалар 

Шаншар-Асаршықтағыларға (4-сурет) жақындай түседі. С.П. Толстов Тешик-қаладан 

табылған керамика бөлшектерін б.з. 6 ғасырына мерзімдеп африг мәдениетіне жатқызған [5, 

144; 51-сурет].  

Сонымен қоса Талас өзенінің сол жағалауындағы Садыр–Курган қаласында табылған 

ернеудегі өрнек (2-сурет) 1-құтыдағы өрнекті көз алдымызға елестетеді. Бұл ернеудің де 

астыңғы жағы батырма өрнекпен безендірілген. А.Н. Бернштам осы және басқа да табылған 

керамикалар бойынша Садыр-Курган қаласын б.з. VIII ғасырына мерзімдеген [6, 122-б.].  
 

Табылған сырғаның сипаттамасы 

1. Салпыншақ 

Құлаққа ілетін сымның төменгі жағына төрт ілмегі бар таратқыш дәнекерленіп осы 

ілмектерге «S» тәрізді сым өткізілген. Ал «S» тәрізді ілмектің төменгі жағының беткі 

қабатына қиғаш қырлары бар жапырақ тәрізді ұшы сүйір әшекей ілінген (6-сурет).  

2. Салыстырмалы және хранологиялық талдау 

Жоғарыда сипатталған салпыншақ қазақ халқының XIX ғасырда қолданған күміс 

сырғаларына өте ұқсас келеді. Мұндай сырғаларды Астанадағы «Ұлттық музей» қорынан 

көруге болады [7, 45-б.].  
 

Топографиялық жұмыстар 

1. Топографиялық жұмыстардың сипаттамасы 

Жоғарыда атап өткеніміздей, Шаншар-Асаршыққа барған кезде ең алдымен аталмыш 

қалашықтың жоспарлануына назар аударылып, қалашықтың қазіргі ғылыми айналымда 

«қорғанды төрткүл» деп айтылып жүрген археологиялық ескерткіш екендігіне көз жеткізген 

болатынбыз. «Қорғанды төркүл» деп, сыртқы қорғанның іш жағында көлемі әр түрлі төрт 

бұрышты немесе төрбұрыш пішінді қамалы мен осы қамалдың орта тұсында немесе бір 

бұрышында цитаделге ұқсас бөлігі болатын ескертіштерді атаймыз. Біз барлау жүргізген 

Шаншар-Асаршық қалашығы нақ жоғарыда жасалған сипаттамаға сай жоспарланған. 

Қалашықтың сыртында сопақшалау келген сыртқы қорғаны мен осы қорғанның ішкі 

жағында қос төрткүлі бар. Яғни осының өзі Шаншар-Асаршықты «қорғанды және қос 

төрткүлді» деп жіктеуге негіз береді.  

Енді аталмыш төрткүлде атқарылған топографиялық жұмыстарға тоқтала кетсек. Біз 

қарастырып отырған нысанның жобасын ең алғашқылардың бірі болып Археология ғылыми-

зерттеу институтының бас ғылыми қызметкері, т.ғ.д. Мұқтар Қожа жасап ғылыми айналымға 

еңгізген [4, 18; 2-сурет]. Ал, топографиялық жобасын Мұқтар Қожа, Гурсой Музаффар және 

Сиздиков Бағдаулет түсіріп шықты. Бұл жұмыстар Trimbel атты лазерный тахеометрмен 

орындалды. Түсіру кезінде тек қана сыртқы қорғанның ішіндегі қос төркүлде 4851 нүкте 

(координата) алынып осы арқылы арнайы компьютерлік бағдарламада топо жобасы 

дайындалды (7-сызба). Осы жоба арқылы қарастырып отырған археологиялық нысанда қос 

төрткүл бар екендігін сонымен қоса батыс жақтағы төрткүлдің сырты дуалмен қоршалып 

орта тұсына цитаделге ұқсас қамал тұрғызылғандығын, шығыс жақтағы төрткүлдің шығыс 

бұрышына да цитаделге ұқсас қамал жоспарланғандығын көруге болады.  
  

Салыстырмалы және хронологиялық талдау 

Төркүлдер Сырдария бойы, Хорезм аймағы, Шу, Талас, Жетісу өңірі және Орталық 

Қазақстанда кездеседі. Негізінен Сыр өңіріндегі төркүлдерді мүлдем зерттелмеген десек 

қателеспейміз. Тек қана С.З. Ахмет жазған мақаласында ғана біз қарастырып отырған 

өңірдегі төрткүлдер біршама қамтылған. Осы мақалаға назар аударсақ төрткүлдердің басым 

бөлігінің Сырдарияның сол жағалауында орын тепкендігін, сонымен қоса осы территорияда 

Шаншар-Асаршық сияқты бір қорған ішінде қос төрткүлі бар ескерткіштер қатарына 

Қисыққұдық Аққорғаны I-II мен Баусексеуіл төрткүлі сынды нысындардың жататындығын 

көруге болады. Аталмыш автор төрткүлдердің өмір сүрген уақытын үстіңгі қабаттарда 

жиналған керамика үлгілеріне қарап, б.з. 1-мыңжылдықтың бірінші жартысы мен ХІ–ХІІІ 

ғасырларға мерзімделеді деп топшылаған [3, 74-б.]. Ал, кейбір көтерме керамикалар 

бойынша Шаншар-Асаршықтың жасы б.з.д. І ғ. жатқызылған [1].  

Сырдарияның төмеңгі ағысында С.П. Толстов зерттеген Ниль-кала (4-сызба), Кош-

Парсан (5-сызба) және Якке-парсан (6-сызба) [2, 124-125-бб.] қалашықтарын да Шаншар-

Асаршықпен салыстыруға болады. Өйткені бұл жерде де қаланы жоспарлау түсінігі бірдей. 

Сонымен қоса Хорезмдегі төрткүлдердің б.з. V–VIII ғасырларға жатқызылуының өзі біз 

қарастырған керамикалардың мерзімімен тұспа тұс келеді. Осының өзі төрткүлдердің таралу 

аймағының кең екендігін көрсетіп қана қоймай, Сыр өңірінің археологиялық мәдениеттерге 

өте бай екендігін дәлелдейді.  

Қорытынды  

Қорыта айтқанда, Сырдарияның сол жағалауында орналасқан Шаншар-Асаршық 

археологиялық  кешені осы күңге дейін зерттелмей тың күйінше жатыр. Біз жүргізген барлау 

жұмыстарының өзі аз да болса нысанның тарихи келбетін ашып берді. Біріншіден айтар 

болсақ, Шаншар-Асаршық археологиялық кешенінің айналдыра қорғанмен қоршалып 

күзетшілер тұратын мұнаралармен жабдықталуы, бұл жердің өз кезеңінде маңызды нысан 

екендігін, бай шаруалар мен мәдениеті шарықтау шегіне жеткен халықтар тұрғандығын және 

де бұл жердің арнайы жасақталған әскерлер тарапынан күзетілгендігін болжауымызға 

мүмкіндік береді.  

Екіншіден, осы мақаланы жазу барысында Шаншар-Асаршық сияқты, яғни жоспары 

ұқсас немесе бірдей ескерткіштердің Сырдария бойында, Хорезм аймағында, Шу, Талас, 

Жетісу өңірі [8] мен Орталық Қазақстанда кездесетіндігіне және таралу аймағының кең 

екендігіне көз жеткіздік.  

Үшіншіден, бізден алдыңғы барлаушылардың Шаншар-Асаршық археологиялық  

кешенін б.з.б. І ғасырға жатқызғандығын аңғардық. Бірақ өзіміз жинаған бірнеше 

керамикалар Шаншар-Асаршықта б.з. VI–VIII ғасырларында да халықтардың тұрмыс 

кешкендігін меңзесе, ал табылған салпыншақ кейіңгі этнографиялық кезеңде де бұл жерде 

көшпелі халықтардың тұрғандығын көрсетіп берді. Жоғарыда берілген мерзімдерді 

Қазақстан тарихындағы мәдениеттермен тұспалдайтын болсақ онда Шаншар-Асаршықтың 

Қаңлы [9, 802-б.; 10, 55-б.], Түркі және Оғыз [11, 216-б.; 12, 87-б.] кезеңдерінде өмір 

сүргендігін айтуға болады. Осы орайда, аталмыш нысанды қандай тайпалар өмір сүрді, 

қаланы қай мақсатта қолданды және қай мәдениетке тиесілі болды деген сұрақ туындайды. 

Ал, бұл сұрақтардың жауабы алдағы уақытта жүргізілетін зерттеу жұмыстарының еншісінде 

жатыр.  

Жоғарыда келтірілген мерзімдер тек жер бетінен жиналған бірнеше материалдар 

арқылы ғана жасалды. Сондықтан да, бұл мерзімдемені нақты деп айту қиын. Нысанның 

нақты жасын анықтау үшін археологиялық қазба жұмыстарын жүргізу керек. Сонда ғана 

Шаншар-Асаршықтың төл жасы айқындалып, тарихи мәні мен құндылығы одан әрі ашыла 

түседі. 
 

Қосымшалар 

А) Карталар 

 

 
1-карта – Шаншар-Асаршық археологиялық кешенінің географиялық орны 

                               2-сызба – Мескелер  

 

 

 

 
                     1-сызба – Құтылар               3-сызба – Хумдар 

 

   

     

 
          4-сызба – Ниль-кала             5-сызба – Кош-парсан                  6-сызба – Якке-парсан 

 

 

 

 

 

 

 

 

 

 

 

 

 

 

 

 

 

 

 

 

 

 
7-сызба – Шаншар-Асаршық 

Б) Суреттер 
 

                     
     1-сурет – Ернеу. Шаншар-Асаршық       2-сурет – Ернеу. Садыр-Курган 

                         
        3-сурет – Ернеу. Тешик-Қала                                         4-сурет – Тұтқа бөлігі.  

     Шаншар-Асаршық 

 

 
 

5-сурет – Топо план түсіру сәтінен көрініc           

 

 

 

 

 

 

 

 

 

 

 
 

 

 

6-сурет – Салпыншақтың табылған сәті 

